
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГАЗРЫН ТҮЛХҮҮР

	Хавтасны зураг : Василий Степанович Баюскины (1898–1952) бүтээл

	 

	Үнэтэй чулуу олъё гэж улайрч эрдэггүй байсан цаг. Олох нэг нь л олдог л байж, гэхдээ нарийн учрыг мэддэггүй байжээ. Усны урсгалд эвдэрсэн газраас гялалзсан өнгөтэй хар чулуу олоод хадгалж явах уу, энэ чулууг, хаях уу? гэж мэддэг нэгнээсээ асуудаг байсан билээ.

	Алт бол хялбархан юм. Алт, сайн муу олон янз байдаг боловч чулуутай адилгүй. Хэмжээ, хүнд хөнгөнөөр нь чулууг ялгаж таних арга байхгүй. Том жижгээр янз бүр хэр нь ив ижилхэн гялалзсан өнгөтэй байвч туршиж үзэхэд ялгаатай байдаг. Гялалзсан сайхан өнгөтэй том чулууг таван зоосоор ч авахгүй хэр нь энэ л тунгалаг өнгөтэй юм, хэрэгтэй чулуу байх гээд жижиг рүү нь зүтгэнэ.

	Үүнээс ч инээдэмтэй тохиолдол байдаг. Олсон чулууг чинь худалдаж аваад, ажлын саад, чулуу бузарлахын нэмэр гэж нүүрэн дээр чинь тэн хагасыг нь хуга цохиод хог руу хаячихна. Үлдээсэн чулуугаа бас тэн хагаст нь хүртэл үрж үрж, одоо л тунгалаг өнгөө оллоо доо, гэрэлд ч өнгө ялгагдахгүй гэж гайхна. Нээрэн, үлдсэн чулуу нь амь орох адил зүрх сэтгэлийг баясгадаг билээ. Үнэ ч гэж талийгаад өгнө. Дуулсан хүн гайхна. Чулууны ажил ийм л төвөгтэй дээ.

	Ийм ч чулуу эрүүл саруул явахад, тийм ч чулуу нойронд сайн, бас уйтгар сэргээх чулуу байдаг гэж ярьдаг нь миний бодоход, хийх ажилгүй аргаа барж, эрүү амныхаа чилээг гаргах гэж ярьдаг дэмий үг биз. Харин би өвгөчүүлээсээ чулууны тухай нэгэн үлгэр дуулж, тогтоож авсан юм. Тэр бол дуулж авууштай, хэрэгтэй зүйл.

	Хөрст дэлхийд хосгүй чулуу цорын ганц байдаг гэж ярьдаг билээ. Манай эндээс байтугай өөр ямар ч гүрний нутгаас тэр чулуу олдоогүй боловч сургийг нь дуулаагүй хүн байдаггүй юм. Тэр чулууг манай нутагт бий гэж өвгөчүүл мэдсэн ажээ. Чухам хаана бий нь мэдэгдээгүй байжээ. Тэр чулуу олдъё гэсэн хүнийхээ гарт өөрөө орж ирдэг болохоор байгаа газрыг нь олж мэдсэн, мэдээгүй ялгаагүй ажээ. Ийм онцгой нэгэн чулуу байдгийг нэг охины ачаар мэдэж авсан юм гэдэг.

	Мурзинка тосгоны ойролцоо ч юм уу, хаа ч юм алт, эрдэнийн чулуу авдаг, сангийн мэдлийн хүдрийн том уурхай байжээ. Гял цал хувцас өмссөн хэргэм зэрэгтэй дарга нар, ижилхэн хувцастай зандалчид ажилчдыг уурхай руу хөөж оруулж, хэнгэрэг, дэлдэж ажилчдыг эгнэж зогссон хүмүүсийн дэргэдүүр явуулж торлогддог байжээ. Нэг үгээр хэлэхэд, зовлон зүдүүрийн туйл ажээ.

	Тэр уурхайд төрж өссөн Васенка гэдэг охин энэ зовлонг амсаж явжээ. Эх нь ахлах мастерын хуаранд тогооч хийдэг байлаа. Васенка охин эцгээ хэн болохыг огт мэддэггүй юм.

	Ийм хүүхдийн амь зуулга ямар өөдтэй байх вэ дээ. Амаа хавчаад гэлдэрч явбал таарах юмнууд хүртэл ажилдаа зүдэрч бахардахдаа тэр муу охиныг зандчиж, уураа гаргавал болоо гэсэн шиг заримдаа цохиод авна. Ийнхүү Васенка, өнчин өрөөсөн хүүхдээс долоон дор, амьдралын гашуун зовлон зүдүүрийг үзсэн охин билээ. Ажил хийлгэхгүй гэж нялх амьтныг өмөөрч чадах хүн байсангүй. Морины жолоо бариад явж чадахгүй охиныг «Садаа болж дэмий гүйхээс элс зөө» гэж морин тэрэг хөтлүүлэх болжээ.

	Жаал өсөж ирэхээр нь хүрз бариулаад элс ялга гэж хүүхнүүдтэй хамт хөөжээ. Харин тэр охины чулуу таних их авьяас тодорч, үнэт чулууг цаадуулаасаа илүү олдог байжээ.

	Юм мэдэхгүй, туршлагагүйдээ олсон чулуугаа бүгдийг дарга нарт өгч орхино. Цаадуул нь зарим чулууг улсын санд өгч, заримыг өвөр түрийндээ хийж нуух ажээ. Дээгүүр дарга нарын авчихмаар чулууг бэсрэгхэн дарга нар далд дам хийх нь зөв гэсэн яриа байдаг нь үнэний хувьтай биз. Дарга нар их багагүй үг нийлсэн юм шиг Васенка охиныг шагшин магтаж, Хорон Нүдэт гэж нэр өгчээ. Ямар нь ч ялгаагүй, охины дэргэд ирэнгүүтээ:

	— За Хорон нүдэт минь, юу олов? гэж хамгийн түрүүнд асууна.

	Охиныг олсон чулуугаа гаргаж өгөхөд,

	— Овоо л доо, овоо л доо. Хичээгээрэй охин минь гэж хэлнэ.

	Үнэтэй ховор чулуу олох нь Васенкад сонин санагдах тул ийнхүү олох гэж их мэрийдэг ажээ.

	Охин нэг өдөр хуруун чинээхэн чулуу олжээ. Дарга нар нэг зэрэг гүйж ирж хэн нь ч хулгайлж чадсангүй аргагүйн эрхэнд улсын санд өгчээ. Тэр чулуу хожим нь хааны сангаас харь оронд гарчихсан гэлцдэг юм. Үүнийг яриад яах вэ...

	Васенка охины олз омогтой байх бусад хүүхдэд гай тарьдаг байв.

	— Энэ охиныг үнэт чулуу их олж байхад та нарын олсон чулуунд яагаад хэрэгтэй юм байхгүй мөртөө бага байдаг юм бэ? Та нар хичээхгүй байна! гэж дарга нар зэмлэж хавчих болжээ.

	Тэр хүүхнүүд, охинд сайн юм зааж өгөхийн оронд барьж идэх дөхөх болов. Охинд байх суух газар олдохыг больжээ. Ядахад бас ахлах мастер гэж нэг гайтай амьтан гарч ирлээ. Охины аз хийморьтойд шунаж:

	— Би энэ охинтой сууна гэж зар тараажээ.

	Мэрэх шүдгүй, тулман амаа ангайхад нь өмхий самхай үнэр гарч, түүнд үүдэн хоймрын дайтай ч ойртох аргагүй ажээ.

	— Би чамайг тэнгэр язгууртан шиг болгоно. Чи үүнийг санаж олсон чулуугаа хэнд ч үзүүлэлгүй, ганцхан надад өгч бай! гэж гуншаа дуугаар өгүүлнэ.

	Васенка, нуруугаар горзгор өндөр боловч бэр болох насанд хүрэх яагаа ч үгүй ажээ. Дөнгөж арван гурав, сайндаа л арван дөрвөн настай байжээ. Дарга нар нэг л тэгье гэж бодсон бол насанд хүрсэн хүрээгүй юу тунгаах вэ дээ. Лам нар хэд л гэвэл хэд гэж дураараа насыг нь тогтооно. Васенка айж тэвдээд, тэр самхай амьтныг харахдаа гар хөл нь салганан чичирч, олсон чулуугаа өгөхийн түүс болно.

	— Хичээгээрэй, Васенка минь, хичээж үзээрэй! Өвөл тийшээ өдөн дэвсгэртэй орон дээр минь унтана шүү гэж аман дотроо бөвтнөн хэлнэ.

	Ахлах мастерыг холдмогц, хүүхнүүд уур нь хүрээд байж ядаж байгаа Васенкаг шоолж хөхрөлдөнө. Васенка ажлаа дуусаад уурхайгаас гарч, хуаран руу ээж дээрээ гүйж ирнэ. Тэнд байх нь охинд бүр ч хэцүү билээ. Амьтны эх, үрээ өрөвдөж чадах чинээгээрээ хамгаалавч ахлах мастерын эрхэнд байдаг хуарангийн муу тогоочид хэчнээнхэн мэдэл байх вэ дээ. Ахлах мастер тэр муу ядсан хүүхнийг хэзээ ч зодсон дур билээ.

	Васенка, яаж ийж тэсэж өвөл хүргээд цааш нь яах ч аргагүй болжээ.

	— Охиноо надад эвээр өг, эс тэгвэл муу юм болно шүү! гэж ахлах мастер Васенкагийн эх рүү өдөр өнжилгүй давшлах болжээ.

	Охин минь нас биед хүрээгүй байна гэж хэлээд ч нэмэргүй. Ламаас бичиг цаас авчирч нүүр нүдгүй чичилж:

	— Өөр худал хэлэх юу байна вэ? Номын дагуу арван зургаан нас хүрчээ. Эрд гардаг ид нас байхгүй юу. Зөрүүд зангаа тавихгүй бол чамайг маргааш зод гэж тушаалаа шүү хэмээн ахлах мастер сүрдүүлжээ.

	Эх нь аргагүйн эрхэнд зөвшөөрчхөөд,

	— Охин минь үүнээс зайлж чадахгүй нь шив дээ! гэж охиндоо хэлжээ.

	Охин яах ч учраа олохгүй, үг дуугарч чадахгүй зогсоно. Харанхуй шөнө болохоор уурхайгаас босоод гүйчихлээ. Айж, болгоомжилсонгүй шууд замаар ороод алхчихжээ. Уурхайгаас л холдъё гэж бодсоноос биш, хаашаа явахаа бодсонгүй. Намуухан дулаан шөнө байлаа. Оройноос эхлэн өд шиг зөөлхөн цас орсоор л ажээ. Васенка, ойн замаар алхаж явахдаа ойд чоно, элдэв араатан элбэг гэж огт айхгүй ажээ.

	— Тэр өмхий өвгөний эхнэр болсноос чононд бариулсан нь дээр гэж бодох бүлгээ.

	Васенка, анхандаа овоо хурдан алхсаар арван тав, хорин мод хэртэй газар холджээ. Хувцас хунар муутай боловч, зөөлөн цас орж, тэнгэр дулаан байсан учир даарах байтугай халууцаж явжээ. Чүү чамай зузаан цасан дундуур мацсаар дулаацжээ. Цас сүрхий орсоор байв. Васенка эцэж цуцаад: «Жаалхан амарч аваад явъя» гэж зам дээр суужээ. Тэнгэрийн муухайд явж байгаа хүнд эзгүй хээр газар сууж амрах нь юунаас ч аюултай гэдгийг мэдэхгүй ажээ.

	Цасны ширхгийг сонирхож харж суухад цас улам булсаар л байв. Босох гээд өндийж чадсангүй хэр нь айсангүй.

	«Босох болоогүй» юм байна. Сайн амарч авъя даа» гэж боджээ.

	Амрах ч сайн амарчээ. Харин цасанд бүр булагдаж бухал шиг болжээ. Васенка охин ийнхүү нэгэн тосгоноос холгүй цасанд дарагджээ.

	Аз болоход, маргааш өглөө нь тосгоноос нэг хүн морин чаргаар зам гаргаж яваад дайралджээ. Тэр хүн дулаан цагт үнэт чулуу, алт хайдаг хүн байж. Морь нь хамар тачигнуулан үргээд ойртож өгсөнгүй. Цасанд хүн дарагдсаныг тэр алт эрэлч таниад мориноосоо бууж очиж үзэхэд хөлдчихөөгүй бололтой гар нь үеэрээ нугарч байв. Охиныг чарга дээрээ гаргаж, нэхий дээлээ тайлж хучаад буцсан ажээ. Эхнэртэйгээ хоёул тэр охиныг сувилан тэнхрүүлжээ. Васенка охин ухаан орж, нүдээ нээж хараад, атгасан гарынхаа хурууг нэг нэгээр нь салгав. Гарт нь тунарсан хөх өнгөтэй том чулуу гялалзаж байсныг хараад, ийм чулуу хулгайлсан хүнийг гянданд хийнэ гэж алтны эрэлчин айхдаа:

	— Чи энэ чулууг хаанаас авав? гэж асуужээ.

	— Өөрөө миний гарт нисэж ирсэн юм гэж Васенка хариулав.

	— Нисэж ирнэ гэсэн чинь юу гэсэн үг вэ? гэж алт эрэлчийг асуусанд, Васенка тохиолдсон явдлыг тоочин ярьжээ!

	Васенкаг цасанд бүр дарагдсан хойно гэнэт хажууд нь газар дор орох нүх харагджээ. Хавчиг, харанхуй боловч орж болмоор байв. Хөл гишгэх гишгүүртэй дулаан нөөлж байхад Васенка баярлаж: «Эндээс ч уурхайнхан намайг олохгүй дээ» гэж бодоод гишгүүр дамжин доошоо оржээ. Явж явж, зах хязгаар нь үзэгдэхгүй уудам талд гарч ирлээ. Буттай, энд тэнд таруу ургасан мод байх бөгөөд намрын цаг шиг шарласан харагдав. Тал дундуур урссан голын ус нь харлаж байвч данги хөлдүү мэт огт долгилохгүй ажээ. Тэр голын цаад хацарт цул элгэн хадан оройтой бяцхан уул харагдана. Хадны голд хүнээс өндөр, ширээ шиг хавтгай чулуу байх бөгөөд түүнийг тойрон мухар сандал шиг жижиг цохионууд байлаа. Тэнд жихүүн, бас аймаар бүлгээ.

	Васенкаг буцаад гарах гэтэл уулын араас оч улалзан бутарч, чулуун ширээн дээр бөөн эрдэнийн чулуу ирж овооров. Тэр эрдэнийн чулуунаас өнгө өнгийн гэрэл цацарч, хөлдсөн гол гэсэх шиг болж, харахад сонин санагджээ.

	— Энийг хэнд өгөх вэ? гэж нэг хүн асуусанд,

	— Цайлган цагаан сэтгэлтэй хүнд өгөх юм аа гэж дороос нь хашхирав. Чулуу, тэрхэн дороо тал тал тийшээ нисэн одов. Уулын араас бас дахин гал улалзаж, чулуун ширээн дээр тэрэг өвснөөс багагүй чулуу овоорлоо. Чулуу нь том том ажээ.

	— Энийг хэнд өгөх вэ? гэж нэг хүн асуусанд,

	— Тэвчээртэй хүнд өгье гэж дороос нь хашхирлаа. 

	Түрүүчийн адил чулуу зүг бүрд нисэн одов. Цох хорхой харанхуйлан нисэх мэт болж, өөр өөр өнгөөр гялалзах нь хоорондоо ялгаатай ажээ. Зарим нь улаан өнгөөр туяарч, зарим нь ногоон өнгө гаргаж, бас хөх, шар... янз янзын өнгөөр туяарч харагдана. Жингэнэн нисэж яваа чулууг Васенка гөлрөн харж зогсоход уулын араас дахин гал улалзаад, чулуун ширээн дээр бас нэг хэсэг чулуу овоолоостой харагдана. Энэ удаагийн чулуу хэмжээгээр бага боловч, том том, ховор сайхан чулуу байлаа.

	— Энийг эрэлхэг зоригтой, хорон нүдтэд өгье гэж дороос нь хашхирав.

	Тэр дороо чулуу болжмор шувуу шиг зүг зүгт цойлон одож, уудам талын дээгүүр жижигхэн дэн салхинаа сүүмэлзэх шиг алгуурхан нисэж байв. Нэг чулуу Васенка өөд нисэн ирж, зулзаган муур хошуугаар шургах мэт болоод, би энд байна, намайг ав! гэх шиг гарт нь шигдэж оржээ.

	Бусад чулуу зүг бүрд нисэн алга болж, нам гүм харанхуй болжээ. Цааш юу болдог юм бол доо гэж Васенкаг хүлээж зогстол чулуун ширээн дээр цорын ганц чулуу бий болжээ. Тэр чулуу жирийн чулуутай адил мэт боловч гурван тууш, хоёр хөндлөн, бүгд таван талтай байв. Төдхөн дулаан болж, гэгээн гэрэл цацраад, бут мод ногоорон, болжмор шувуу жиргэж, голын ус мяралзанхан мэлтэлзэнхэн долгио хаялан урсаж эхэллээ. Хоосон элс байсан газар ургасан тариа найгаад, ажлаасаа буцаж яваа бололтой дуу дуулж хөгжилдсөн олон хүн гарч ирэв.

	— Үүнийг хэнд өгөх юм бэ, ах аа? гэж Васенушка хашхиран асуужээ.

	— Үнэн шударга чиг замаар ард олноо жолоодох хүнд өгөх юм аа. Тэр хүн энэ түлхүүр чулуугаар газар дэлхийн цоожийг онгойлгохын цагт, чиний саяын харсан лугаа адил тийм сайхан цаг ирнэ гэж дороос нь өгүүлжээ.

	Тэгээд гэрэл гэгээ бөхөж, юу ч харагдахгүй болжээ.

	Алтны эрэлч, эхнэртэйгээ хоёул анхандаа эргэлзэж байснаа, энэ охины гарт хаанаас ийм чулуу нисэж ирээ юм бол гэж бодож суугаад, чи ер нь хаанаас яваа, хэний охин бэ гэж асуужээ. Васенка, нууж хаалгүй үнэнээ хэлээд:

	— Ах, эгч хоёр минь намайг уурхайнханд битгий хэлээрэй! гэж учирлан гуйжээ.

	Цаад хоёр нь бодож бодож:

	— За, чи манайд бай даа... Бид хоёр чамайг яаж ийгээд хамгаалахыг бодъё. Феня гэж нэр өгье. Чи энэ нэрээр нэршээрэй! гэж хэлжээ. 

	Тэр хоёр, Феня гэж нэртэй, Васенкагийн үе тэнгийн охиноо ойрмогхон алдчихсан ажээ. Тосгон минь улсын биш, Демидовынхны мэдлийн нутаг газар дээр байгаа юм, гайгүй бол уу гэж тэр хоёр найдсан байжээ.

	Тэр ёсоор ч болжээ. Эзний ахлагч тэр охиныг явуулын хүн гэж дор нь мэдсэн боловч тэдний заводоос оргосон биш, тэд юу болох юм бэ? Нэг ч гэсэн ажлын хүн нэмэгдэх нь гарлага гарч байгаа хэрэг биш тул ажилд авчээ.

	Демидовын мэдлийн энэ тосгонд гойд сайн сайхан юм байхгүй ч гэсэн улсын уурхайд байсантай адилгүй ажээ. Васенкагийн гарт байсан чулуу нь алтны эрэлчинд хэрэг болжээ. Алтны эрэлчин, тэр чулууг нууцгай борлуулж, үнэд нь хүргэж чадаагүй боловч овоо мөнгөтэй болж, тэд жаалхан амсхийсэн билээ.

	Васенка нас биед хүрч, тэр тосгоны нэгэн сайн залуутай ханилан сууж, насыг бартал амь зууж, үр хүүхэд төрүүлж, ач гуч нараа өсгөжээ.

	 

	Хуучин нэр, Хорон нүдэт хочоо эмгэн Федосья өөрөө ч мартсан байж магад билээ. Уурхайн тухай нэг ч удаа дурсаагүй юм. Харин сайхан олз омгийн тухай хүмүүс яриа үүсгэвэл, тэр ярианд заавал оролцоно.

	— Ховор сайхан чулуу олоход төвөг байхгүй. Сайхан чулуу бидэн шиг улсад аз жаргал бага хайрладаг юм. Газрын түлхүүрийг л бушуухан олъё гэж санаа тавьсан нь дээр байх шүү гэж хэлээд,

	— Газрын түлхүүр гэж чулуу бий юм. Олдох цаг нь болоогүй бол түүнийг цайлган цагаан сэтгэлтэй, тэвчээртэй, эрэлхэг зоригтой, аз хийморьтой хэн ч олж чадахгүй. Ард олон хувь заяаныхаа төлөө зөв замаар замнахын цагт, тэдний түрүүнд явж замыг зааж өгөх хүний гарт газрын түлхүүр тэр чулуу өөрөө нисэж ирэх ёстой юм шүү.

	Тэр цагт газар дэлхийн бүх баялаг эрдэнэс нээгдэж, аж байдал үндсээрээ өөрчлөгдөнө. Үүнд л итгэх хэрэгтэй юм! гэж эмгэн Федосья ярьдаг байж билээ.

	 

	1940 он

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

